
“Henjin dawk li jħennu, għax huma jsibu ħniena” (Mt 5:7)

Għeżież żgħażagħ,
Wasalna fl-aħħar tappa tal-pellegrinaġġ tagħna lejn Krakovja, fejn is-sena d-dieħla, fix-xahar ta’ Lulju, sa niċċelebraw flimkien il-XXXI Jum Dinji taż-Żgħażagħ.  Fil-mixja twila u impenjattiva tagħna qed niddawlu minn kliem Ġesù meħud mid-“diskors tal-muntanja”.  Bdejna din il-mixja fl-2014, billi mmeditajna flimkien fuq l-ewwel Beatitudni: “Henjin il-foqra fl-ispirtu, għax tagħhom hija s-Saltna tas-Smewwiet” (Mt 5:3).  Għall-2015 it-tema kienet: “Henjin is-safja f’qalbhom, għax huma jaraw ’l Alla” (Mt 5:8).  Fis-sena li għandna quddiemna rridu nħallu jnebbħuna l-kelmiet: “Henjin dawk li jħennu, għax huma jsibu ħniena” (Mt 5:7).
1. Il-Ġublew tal-Ħniena
B’din it-tema l-Jum Dinji taż-Żgħażagħ ta’ Krakovja 2016 jidħol jagħmel parti mis-Sena Mqaddsa tal-Ħniena, u jsir Ġublew veru u propju taż-Żgħażagħ fuq livell dinji.  M’hix l-ewwel darba li laqgħa internazzjonali taż-żgħażagħ qed taħbat ma’ Sena tal-Ġublew.  Fil-fatt, kien fis-Sena Mqaddsa tal-Fidwa (1983-1984) li San Ġwanni Pawlu II sejjaħ għall-ewwel darba liż-żgħażagħ mid-dinja kollha għal Ħadd il-Palm.  Kien imbagħad fil-Ġublew il-Kbir tas-sena 2000 li iżjed minn żewġ miljun żagħżugħ u żagħżugħa minn madwar 165 pajjiż inġabru f’Ruma għall-XV-il Jum Dinji taż-Żgħażagħ.  Kif seħħ f’dawn iż-żewġ każi preċedenti, jiena żgur li l-Ġublew taż-Żgħażagħ fi Krakovja sa jkun wieħed mill-mumenti qawwija ta’ din is-Sena Mqaddsa!
Forsi xi wħud minnkom qed jistaqsu: Xi jkun dan il-Ġublew iċċelebrat fil-Knisja?  It-test Bibliku ta’ Levitiku 25 jgħinna nifhmu x’kien ifisser “ġublew” għall-poplu ta’ Israel: kull ħamsin sena l-Lhud kienu jisimgħu tidwi mill-ġdid it-tromba (jobel) li kienet issejħilhom (jobil) jiċċelebraw sena mqaddsa, bħala żmien ta’ rikonċiljazzjoni (jobal) għal kulħadd.  Matul dan il-perjodu wieħed kellu jfittex jibni mill-ġdid relazzjoni tajba ma’ Alla, mal-proxxmu u mal-ħolqien, imsejsa fuq il-gratwità.  Għalhekk, fost ħwejjeġ oħra, kienu jinħafru d-dnub, kienet tingħata għajnuna partikulari lil min ikun waqa’ fil-miżerja, jittejbu r-relazzjonijiet bejn il-persuni u jinħelsu l-ilsiera.
Ġesù Kristu ġie jħabbar u jwettaq iż-żmien dejjiemi tal-grazzja tal-Mulej, għax ġab l-aħbar it-tajba lill-foqra, il-ħelsien lill-ħabsin, id-dawl lill-għomja u l-ħelsien lill-maħqurin (ara Lq 4:18-19).  Fih, speċjalment fil-Misteru ta’ l-Għid tiegħu, it-tifsira l-aktar profonda ta’ ġublew issib il-milja tagħha.  Meta, f’isem Kristu, il-Knisja ssejjaħ ġublew, aħna lkoll mistiedna ngħixu żmien straordinarju ta’ grazzja.  Il-Knisja nfisha hi msejħa toffri sinjali kotrana tal-preżenza ta’ Alla u ta’ kemm hu qrib tal-bniedem, u tqanqal mill-ġdid fil-qlub il-ħila li wieħed iħares lejn dak li hu essenzjali.  B’mod partikulari, din is-Sena Mqaddsa tal-Ħniena “hi ż-żmien għall-Knisja biex terġa’ ssib is-sens tal-missjoni li l-Mulej fdalha f’idejha dak in-nhar ta’ l-Għid: li tkun sinjal u strument tal-ħniena tal-Missier” (Omelija fl-Ewwel Għasar tal-Ħadd tal-Ħniena Divina, 11 ta’ April 2015).
2. Ħanina bħall-Missier
Il-motto ta’ dan il-Ġublew straordinarju hu: “Ħanina bħall-Missier” (ara Misericordiæ Vultus, 13), u bih tintona t-tema tal-Jum Dinji taż-Żgħażagħ li jmiss.  Mela ejjew infittxu li nifhmu aħjar xi tfisser il-ħniena ta’ Alla.

It-Testment il-Qadim biex jitkellem fuq il-ħniena juża bosta termini, l-iktar importanti fosthom hesed u rahamim.  L-ewwel, applikat għal Alla, jesprimi l-fedeltà bla heda tiegħu għall-Patt mal-poplu tiegħu, li Hu jħobb u jaħfer għal dejjem.  It-tieni, rahamim, jista’ jiġi tradott bħala “ġewwieni”, ħaġa li tfakkarna b’mod partikulari fil-ġuf ta’ l-omm u tfehimna l-imħabba ta’ Alla għall-poplu tiegħu bħal dik ta’ omm għal binha.  Hekk jippreżentahielna Isaija: “Tista’ mara tinsa t-tarbija tagħha, u ma tħennx għal bin ġufha?  Mqar jekk din tinsa, jien ma ninsiek qatt!” (Is 49:15).  Imħabba ta’ din ix-xorta titlob li wieħed jagħmel ġewwa fih wisa’ għall-persuna l-oħra, iħoss, iġarrab u jifraħ mal-proxxmu. 
Fil-kunċett Bibliku ta’ ħniena hemm ukoll il-konkretezza ta’ mħabba li hi fidila, b’xejn u taf taħfer.  F’din is-silta ta’ Hosegħa għandna eżempju mill-isbaħ ta’ l-imħabba ta’ Alla, imqabbla ma’ dik ta’ missier lejn ibnu: “Meta kien tfajjel Israel ħabbejtu, u mill-Eġittu sejjaħt lil ibni.  Imma aktar ma sejjaħtilhom, aktar tbiegħdu minni; […] Kont jien li ’l Efrajm għallimtu jimxi, irfajthom fuq dirgħajja, iżd’huma m’għarfux kemm kont ħadt ħsiebhom!  Bi ħbula ta’ bnedmin jien ġbidthom, b’rabtiet ta’ mħabba; u kont għalihom bħal min jerfa’ tarbija ma’ ħaddejh, u lejha mmil nitmagħha” (Hos 11:1-4).  Minkejja l-imġiba żbaljata ta’ l-iben, li jistħoqqilha l-kastig, l-imħabba tal-missier hi fidila u dejjem taħfer lil iben niedem.  Kif naraw, fil-ħniena dejjem hemm il-maħfra; hi “m’hix xi idea astratta, imma realtà konkreta li biha Hu juri mħabbtu bħal dik ta’ missier u ta’ omm li għal uliedhom jitqanqlu mill-ġewwieni tagħhom […].  Ġejja mill-ġewwieni bħal sentiment profond, naturali, magħmul minn ħlewwa u kompassjoni, minn ħniena u maħfra” (Misericordiæ Vultus, 6).
It-Testment il-Ġdid ikellimna fuq il-ħniena ta’ Alla (eleos) bħala sintesi ta’ l-opra li Ġesù ġie jwettaq fid-dinja f’isem il-Missier (ara Mt 9:13).  Il-ħniena ta’ Sidna tidher fuq kollox meta Hi jiltewa fuq il-miżerja tal-bniedem u juri l-kompassjoni tiegħu lejn min hu fil-bżonn ta’ min jifhmu, ifejqu u jaħfirlu.  F’Ġesù, kollox jitkellem dwar il-ħniena.  Anzi, Hu nnifsu hu l-ħniena. 

Fil-kapitlu ħmistax tal-Vanġelu ta’ Luqa nistgħu nsibu t-tliet parabboli tal-ħniena: dik tan-nagħġa li ntilfet, dik tal-munita l-mitlufa u dik magħrufa bħala l-parabbola “ta’ l-iben il-ħali”.  F’dawn it-tliet parabboli jolqotna l-ferħ ta’ Alla, il-ferħ li Hu jħoss meta jerġa’ jsib lill-midneb u jaħfirlu.  Iva, il-ferħ ta’ Alla hu li jaħfer!  Hawn il-ġabra fil-qosor tal-Vanġelu kollu.  “Kull wieħed u waħda minna hu dik in-nagħġa li ntilfet, dik il-munita mitlufa; kull wieħed u waħda minna hu dak l-iben li ħela l-libertà tiegħu jiġri wara idoli foloz, illużjonijiet ta’ kuntentizza, u tilef kollox.  Imma Alla ma jinsiniex, il-Missier qatt ma jitlaqna.  Hu missier kollu sabar, dejjem jistenniena!  Jirrispetta l-libertà tagħna, imma jibqa’ dejjem fidil lejna.  U meta nerġgħu lura għandU, jilqagħna bħala wlied, fid-dar tiegħu, għax ma jehda qatt, lanqas għal waqt wieħed, jistenniena, bi mħabba.  U l-qalb tiegħu tagħmel festa għal kull iben li jerġa’ lura għandu.  Tiffesteġġja għax tifraħ.  Alla għandu dan il-ferħ, meta wieħed minna l-midinbin imur għandU u jitolbu l-maħfra tiegħu” (Angelus, 15 ta’ Settembru 2013).
Il-ħniena ta’ Alla hi konkreta ħafna u lkoll kemm aħna msejħin nagħmlu esperjenza personali tagħha.  Meta kelli sbatax-il sena, darba, meta kelli noħroġ ma’ sħabi, iddeċidejt li l-ewwel ngħaddi sal-knisja.  Hemm sibt saċerdot li nebbaħni b’fiduċja partikulari u ħassejt fija x-xewqa li niftaħ qalbi fil-Qrar.  Dik il-laqgħa bidlitli ħajti!  Skoprejt li meta niftħu qalbna b’umiltà u bla ħabi, nistgħu nikkontemplaw b’mod konkret ħafna l-ħniena ta’ Alla.  Kont ċert li fil-persuna ta’ dak is-saċerdot Alla kien diġà qed jistennieni, qabel ma jien middejt l-ewwel pass biex immur il-knisja.  Aħna nfittxuh, imma Hu dejjem qiegħed hemm qabilna, ilu minn dejjem ifittixna, u hu li jsibna l-ewwel.  Forsi xi ħadd minnkom għandu xi jtaqqal lil qalbu u jaħseb: Għamilt hekk, għamilt dan…  Tibżgħux!  Hu qed jistenniekom!  Hu missier: dejjem jistenniena!  Kemm hi ħaġa sabiħa li fis-Sagrament tar-Rikonċiljazzjoni niltaqgħu mat-tgħanniqa ħanina tal-Missier, niskopru l-konfessjonarju bħala l-post tal-Ħniena, inħallu tmissna din l-imħabba ħanina tal-Mulej li dejjem lest jaħfrilna! 
U int, għażiż żagħżugħ, għażiża żagħżugħa, qatt ħassejt tistrieħ fuqek din il-ħarsa ta’ mħabba bla tarf, li lil hemm minn dnubietek kollha, mil-limitazzjonijiet u l-waqgħat tiegħek, tkompli tafda fik u tħares lejn ħajtek bit-tama?  Taf x’valur għandek quddiem Alla li, għall-imħabba li għandu lejk, tak kollox?  Kif jgħallimna San Pawl, “Alla wriena l-imħabba tiegħu meta Kristu miet għalina, aħna li konna għadna midinbin” (Rum 5:8).  Imma qed nifhmu tassew il-qawwa ta’ dawn il-kelmiet?
Naf kemm hu għażiż għalikom ilkoll is-salib tal-Jum Dinji taż-Żgħażagħ – don ta’ San Ġwanni Pawlu II – li sa mill-1984 isieħeb il-Laqgħat Dinjija kollha tagħkom.  Kemm bidliet, kemm konverżjonijiet tassew seħħu fil-ħajja ta’ tant żgħażagħ mil-laqgħa tagħhom ma’ dan is-salib għeri!  Forsi tistaqsu: Minn fejn hi ġejja din il-qawwa straordinarja tas-salib?  U hawn hi t-tweġiba: Is-salib hu s-sinjal l-iżjed elokwenti tal-ħniena ta’ Alla!  Hu jurina li l-qies ta’ l-imħabba ta’ Alla għall-bnedmin hu li jħobbhom bla qies!  Fis-salib nistgħu mmissu l-ħniena ta’ Alla u nħallu l-istess ħniena tiegħu tmissna!  Hawn nixtieq infakkar fl-episodju taż-żewġ delinkwenti msallba fuq kull naħa ta’ Ġesù: wieħed minnhom hu prużuntuż, ma jaċċettax li hu midneb, jipprova jwaqqa’ għaċ-ċajt lill-Mulej.  Imma l-ieħor jagħraf li żbalja, idur fuq il-Mulej u jgħidlu: “Ġesù, ftakar fija meta tidħol fis-saltna tiegħek”.  Ġesù jħares lejh bi ħniena bla tarf u jwieġbu: “Il-lum tkun il-Ġenna miegħi” (ara Lq 23:32,39-43).  Ma’ liema minn dawn it-tnejn se nidentifikaw ruħna?  Ma’ dak li hu prużuntuż u ma jammettix l-iżbalji tiegħu?  Jew ma’ l-ieħor, li jagħraf kemm għandu bżonn tal-ħniena ta’ Alla u jittallab għaliha b’qalbu kollha?  Fil-Mulej, li ta ħajtu għalina fuq is-salib, insibu dejjem l-imħabba inkundizzjonata li tagħraf it-tajjeb li hemm f’ħajjitna u dejjem tagħtina l-possibbiltà li nibdew mill-ġdid.
3. Il-ferħ straordinarju li nkunu strumenti tal-ħniena ta’ Alla
Il-Kelma ta’ Alla tgħallimna li “min jagħti hu aktar hieni minn min jieħu” (Atti 20:35).  Propju għalhekk il-ħames Beatitudni ssejjaħ hienja lil dawk li jħennu.  Nafu li l-Mulej ħabbna l-ewwel.  Imma nkunu tassew hienja, kuntenti, biss jekk nidħlu fil-loġika divina tad-don, ta’ l-imħabba li tingħata b’xejn, jekk niskopru li Alla ħabbna bla qies biex għamilna kapaċi nħobbu bħalU, bla qies.  Kif jgħid San Ġwann: “Għeżież, ejjew inħobbu ’l xulxin, għax l-imħabba ġejja minn Alla, u kull min iħobb hu mwieled minn Alla u jagħraf lil Alla.  Dak li ma jħobbx ma għarafx lil Alla, għax Alla hu mħabba. […]  U hawn qiegħda l-imħabba; mhux għax aħna ħabbejna ’l Alla, imma għax ħabbna Hu u bagħat lil Ibnu biex ikun ta’ tpattija għal dnubietna.  Għeżież, jekk Alla ħabbna daqshekk, aħna wkoll għandna nħobbu lil xulxin” (Ġw 4:7-11).
Wara li fissirtilkom b’mod qasir ħafna kif il-Mulej iwettaq ħnientu magħna, nixtieq nissuġġerilkom kif konkretement nistgħu nkunu strumenti ta’ din l-istess ħniena mal-proxxmu tagħna.
Jiġini f’moħħi l-eżempju tal-Beatu Piergiorgio Frassati.  Hu kien jgħid: “Ġesù jiġi jżurni ta’ kull fil-għodu fit-Tqarbin, u jien irroddu lura bil-mod fqir li nista’, billi nżur lill-foqra”.  Piergiorgio kien żagħżugħ li kien fehem xi jfisser ikollok qalb ħanina, li tħoss għal dawk l-iżjed fil-bżonn.  Lilhom kien jagħtihom ħafna iżjed minn ħwejjeġ materjali; kien jagħtihom lilu nnifsu, iqatta’ l-ħin magħhom, jitkellem magħhom, u kien kapaċi jismagħhom.  Kien jaqdi lill-foqra b’diskrezzjoni kbira, u qatt ma kien jipprova jidher hu.  Kien jgħix tabilħaqq il-Vanġelu li jgħid: “Iżda int, meta tagħmel karità, idek ix-xellugija m’għandhiex tkun taf x’inhi tagħmel il-leminija, biex hekk il-karità tiegħek issir fil-moħbi” (Mt 6:3-4).  Biżżejjed ngħidilkom li jum wieħed qabel miet, meta kien marid ħafna, qal lil ta’ madwaru kif kellhom jgħinu lil ħbiebu li kienu fil-bżonn.  Fil-funeral tiegħu, il-familjari u l-ħbieb tiegħu baqgħu mbellha bil-preżenza ta’ tant foqra li ma kinux jafuhom, li kienu ġew segwiti u megħjuna miż-żagħżugħ Piergiorgio.
Jien dejjem nieħu gost norbot il-Beatitudnijiet tal-Vanġelu mal-kapitlu 25 ta’ Mattew, meta Ġesù jippreżentalna l-opri tal-ħniena u jgħid li skond dawn għad isir ħaqq minna.  Mela nistedinkom tiskopru mill-ġdid l-opri tal-ħniena li jolqtu l-ġisem: titimgħu lil min hu bil-ġuħ, tisqu lil min hu bil-għatx, tlibbsu lil min hu għarwien, tilqgħu lill-barrani, tgħinu lill-morda, iżżuru l-ħabsin, tidfnu lill-mejtin.  U ma ninsewx l-opri tal-ħniena li jmissu r-ruħ: nagħtu parir tajjeb lill-ħosbien, ngħallmu lil min ma jafx, inwiddbu lill-midinbin, infarrġu lill-imnikktin, naħfru l-ħtijiet, nistabru b’min idejjaqna, nitolbu ’l Alla għall-ħajjin u għall-mejtin.  Kif qed taraw, il-ħniena m’hix “boniżmu”, lanqas sempliċi sentimentaliżmu.  Hawn il-prova ta’ kemm aħna tassew dixxipli ta’ Ġesù, tal-kredibbiltà tagħna bħala Nsara fid-dinja tal-lum. 
Lilkom iż-żgħażagħ, li intom konkreti ħafna, nixtieq nipproponilkom għall-ewwel seba’ xhur ta’ l-2016 li tagħżlu opra tal-ħniena li tmiss il-ġisem u oħra li tmiss ir-ruħ biex twettquha fil-prattika kull xahar.  Ħallu tnebbaħkom it-talba ta’ Santa Fawstina, appostlu umli tal-Ħniena Divina fi żmienna: 
“Għinni, o Mulej, sabiex […]
għajnejja jħaddmu l-ħniena, ħalli qatt ma nissuspetta f’ħadd u lanqas niġġudika lil ħaddieħor minn dak li jidher minn barra, imma nfittex is-sabiħ fl-erwieħ tal-proxxmu tiegħi u nagħmel ħilti biex ngħinhom […]
widnejja jkunu ħanina, billi nagħti kas tal-ħtiġijiet ta’ għajri u ma nkunx indifferenti għall-uġigħ u għall-krib tagħhom […]
inkun ħanin fi lsieni, u ma nqasqas qatt fuq ħaddieħor, imma jkolli kelma ta’ faraġ u maħfra għal kulħadd […]
idejja jagħmlu ħafna għemejjel tajba ta’ ħniena […]
riġlejja jgħaġġlu għall-għajnuna ta’ min ikun fil-bżonn, billi mqanqla mill-ħniena, ninsa t-taħbit u l-għeja tiegħi […]
qalbi tkun daqshekk ħanina, li jiena stess inġarrab it-tbatija kollha ta’ l-oħrajn” (Djarju, 163).
Il-messaġġ tal-Ħniena Divina għalhekk hu programm konkret ħafna ta’ ħajja u esiġenti għax jimplika l-opri.  U waħda mill-opri tal-ħniena l-iżjed ċari, imma forsi fost l-iżjed iebsin biex wieħed iqiegħed fil-prattika, hi dik li naħfru lil min naqasna, lil min għamlilna d-deni, lil dawk li nqisuhom għedewwa tagħna.  “Kemm drabi tidher ħaġa iebsa li naħfru!  U safrattant il-maħfra hi l-għodda mqiegħda fl-idejn dgħajfa tagħna biex nistgħu niksbu s-serħan tal-qalb.  Li nwarrbu l-korla, ir-rabja, il-vjolenza u l-vendetta hi kundizzjoni meħtieġa biex nistgħu ngħixu henjin” (Misericordiæ Vultus, 9).

Niltaqa’ ma’ ħafna żgħażagħ li jgħiduli li xebbgħethom din id-dinja hekk maqsuma, fejn dawk li jaħsbuha differenti minn xulxin dejjem jiġġieldu, hawn tant gwerer u saħansitra hemm min qed jinqeda bir-reliġjon tiegħu biex jiġġustifika l-vjolenza.  Jeħtieġ nitolbu lill-Mulej jagħtina l-grazzja li nuru ħniena ma’ min jagħmlilna d-deni.  Bħal Ġesù li fuq is-salib talab għal dawk li kienu sallbuh: “Missier, aħfrilhom għax ma jafux x’inhuma jagħmlu” (Lq 23:34).  L-unika triq biex nirbħu l-ħażen hi l-ħniena.  Il-ġustizzja hi meħtieġa, u kif!, imma waħidha m’hix biżżejjed.  Ġustizzja u ħniena jeħtieġ jimxu flimkien.  Kemm nixtieq li ningħaqdu lkoll f’talba b’vuċi waħda, mill-qiegħ nett ta’ qalbna, biex nitolbu lill-Mulej juri ħniena magħna u mad-dinja kollha!

4. Krakovja qed tistenniena!
Jonqos ftit tax-xhur għal-laqgħa tagħna fil-Polonja.  Krakovja, il-belt ta’ San Ġwanni Pawlu II u ta’ Santa Fawstina Kowalska, qed tistenniena b’dirgħajha u qalbha miftuħin.  Nemmen li l-Providenza Divina wasslitna biex sa niċċelebraw il-Ġublew taż-Żgħażagħ propju hemm, fejn għexu dawn iż-żewġ appostli kbar tal-ħniena fi żmienna.  Ġwanni Pawlu II fehem li dan kien żmien ta’ ħniena.  Għall-bidu tal-pontifikat tiegħu kiteb l-Enċiklika Dives in misericordia.  Fis-Sena Mqaddsa 2000 ikkanonizza lil Swor Fawstina, u waqqaf ukoll il-Festa tal-Ħniena Divina, fit-tieni Ħadd ta’ l-Għid.  U fl-2002 inawgura personalment fi Krakovja s-Santwarju ta’ Ġesù Ħanin, fada d-dinja f’idejn il-Ħniena Divina u awgura li dan il-messaġġ jilħaq lil dawk kollha li jgħammru fuq l-art u jimlielhom qalbhom bit-tama: “Jeħtieġ inqabbdu din ix-xrara tal-grazzja ta’ Alla.  Jeħtieġ ngħaddu lid-dinja dan in-nar tal-ħniena.  Fil-ħniena ta’ Alla d-dinja ssib il-paċi, u l-bniedem l-hena!” (Omelija għad-Dedikazzjoni tas-Santwarju tal-Ħniena Divina fi Krakovja, 17 ta’ Awwissu 2002).
Għeżież żgħażagħ, Ġesù ħanin, irraffigurat fix-xbieha meqjuma mill-poplu ta’ Alla fis-Santwarju ta’ Krakovja ddedikat lilu, qed jistenniekom.  Hu jafda fina u jorbot fuqna!  Għandu ħafna ħwejjeġ importanti x’jgħid lil kull wieħed u waħda minna…  Tibżgħux tħallu għajnejh imfawra bl-imħabba bla tarf jiffisaw lejkom u ħallu ħarstu ħanina tilħaqkoom, hu li dejjem lest biex jaħfer kull dnub tagħkom, ħarsa li tista’ tibdlilkom ħajjitkom u tfejjaq il-ġrieħi ta’ ruħkom, ħarsa li taqta’ l-għatx qawwi li hemm fil-qlub żgħażagħ tagħkom: għatx għall-imħabba, il-paċi, il-ferħ, il-kuntentizza vera.  Ejjew għandU u tibżgħux!  Ejjew għidulu minn qiegħ qalbkom: “Ġesù, jiena nafda fiK!”.  Ħallu l-ħniena tiegħu bla tarf tmissilkom qalbkom biex din id-darba ssiru intom appostli tal-ħniena permezz ta’ l-għemil, il-kliem u t-talb, fid-dinja tagħna miġruħa mill-egoiżmu, mill-mibegħda, u minn tant disperazzjoni.
Ġorru l-fjamma ta’ l-imħabba ħanina ta’ Kristu – li fuqha tkellem San Ġwanni Pawlu II – fl-ambjenti tal-ħajja tagħkom ta’ kuljum u sa truf l-art.  F’din il-missjoni, jiena sa nkun magħkom bl-awguri u t-talb tiegħi, u nafdakom ilkoll f’idejn il-Verġni Marija, Omm tal-Ħniena, f’din l-aħħar parti tal-mixja ta’ tħejjija spiritwali għall-Jum Dinji taż-Żgħażagħ li jmiss fi Krakovja, u minn qalbi nberikkom ilkoll.
Mill-Vatikan, 15 ta’ Awwissu 2015

